
Anjel Lertxundi 

Oraindik 

Irakurle batek, joan zen igandean argitaratu nuen Gazte zara gazte artikuluarengatik: tira, gizona, zu oraindik gaztea zara! 

Orain astebetetsu, telebista ikusten ari nintzela, Espainiako ez dakit zein partetan izandako atraku baten berri ematen ari ziren. Pantailan, laurogeitik gorako emakume horzgabe batek: «ni eta nire adineko beste neska batzuk geunden bankuan pentsioa kobratzera joanda, eta...». 

Mario Benedettiren Tregua nobelako pertsonaia batek dio. «Hogei urte nituen, eta gaztea nintzen; hogeita hamar nituen, eta gaztea nintzen; berrogei nituen, eta gaztea nintzen. Orain berrogeita hamar ditut, eta oraindik gaztea naiz. Oraindik horrek esan nahi du: bukatzen ari da». 

Dena gaztetu behar tristea! Denok nahi dugu gazte, horretara jarrita daukagu kemen guztia. Eta bai, hirurogeitik hurbil nago, eta oraindik gaztea naiz. Alegia, askoz ere hurbilago daukadala bukaera hasiera baino. 

